
Հիմք ընդունելով «Հանրակրթության մասին» Հայաստանի Հանրապետության օրենքի 30-րդ հոդվածի 1-ին մասի 7-րդ կետը՝ 
 
ՀՐԱՄԱՅՈՒՄ ԵՄ
1.  Հաստատել «Հանրակրթական ուսումնական հաստատությունների անվտանգության   ապահովման չափանիշները սահմանելու մասին» կարգը՝ համաձայն Հավելվածի։
2. Սույն հրամանն ուժի մեջ է մտնում պաշտոնական հրապարակմանը հաջորդող օրվանից:

Նախարար՝                         Ժ․ Անդրեասյան



Հավելված
ՀՀ կրթության, գիտության, մշակույթի
և սպորտի նախարարի 2026 թվականի
  -ի N  -Ն հրամանի
ԿԱՐԳ

ՀԱՆՐԱԿՐԹԱԿԱՆ ՈՒՍՈՒՄՆԱԿԱՆ ՀԱՍՏԱՏՈՒԹՅՈՒՆՆԵՐԻ 
ԱՆՎՏԱՆԳՈՒԹՅԱՆ ԱՊԱՀՈՎՄԱՆ ՉԱՓԱՆԻՇՆԵՐԸ ՍԱՀՄԱՆԵԼՈՒ ՄԱՍԻՆ 

1. ԸՆԴՀԱՆՈՒՐ ԴՐՈՒՅԹՆԵՐ

1․ Սույն կարգը (այսուհետ՝ Կարգ) սահմանում է Հայաստանի Հանրապետության տարածքում գործող հանրակրթական ուսումնական հաստատության (այսուհետ՝ դպրոց) անվտանգության ապահովման նվազագույն պարտադիր չափանիշները, դրանց կիրառման շրջանակը, ինչպես նաև՝ անվտանգության ապահովմանն ուղղված կազմակերպական, տեխնիկական և վարքագծային պահանջները։
[bookmark: _Hlk220271761]2․ Կարգի նպատակն է ապահովել դպրոցի սովորողների, մանկավարժական և վարչական աշխատողների, ինչպես նաև դպրոցում օրինական հիմքով գտնվող այլ անձանց կյանքի, առողջության, արժանապատվության և գույքի պաշտպանությունը։
3․ Կարգի պահանջները կիրառվում են դպրոցի սովորողների, աշխատակիցների, ծնողների և դպրոց մուտք գործող այլ անձանց հետ փոխհարաբերություններում։
4․ Անվտանգության ապահովման միջոցառումները պետք է համապատասխանեն Հայաստանի Հանրապետության օրենսդրությանը, պետական չափորոշիչներին և լիազորված մարմնի կողմից հաստատված ուղեցույցներին։

2. ԴՊՐՈՑԱԿԱՆ ԵՆԹԱԿԱՌՈՒՑՎԱԾՔՆԵՐԻ ԱՆՎՏԱՆԳՈՒԹՅԱՆ ՉԱՓԱՆԻՇՆԵՐ

5․Դպրոցական ենթակառուցվածքը, այսինքն դպրոցի ֆիզիկական միջավայրը՝ ներառյալ դպրոցի շրջակայքը, մուտքը, բակը, խաղահրապարակը, շենքը,  միջանցքները, դասարանները, լաբորատորիաները, սանհանգույցը, ճաշարանը և այլ վայրերը պետք է տեղակայվեն, կառուցված և կահավորված լինեն՝ ապահովելով անվտանգության, հասանելիության և մատչելիության պահանջները:
6․Դպրոցը պետք է հեռու լինի երկաթուղային գծերից, արդյունաբերական կամ քիմիական գործարաններից։ Մոտակայքում՝ ալկոհոլային խմիչքներ կամ այլ վնասակար նյութեր վաճառող խանութները, բուքմեյքերական գրասենյակները, գիշերային ակումբները, խաղատները պետք է բացառվեն: 
7․Դպրոցի թե՛ հիմնական, թե՛ ոչ հիմնական մուտքերը պետք է հստակ տարբերվեն շենքի մնացած մասերից իրենց ճարտարապետական առանձնահատկություններով: Դրանք պետք է լինեն տեսանելի և մատչելի, հարմար բոլորի, այդ թվում՝ շարժունակության խնդիրներ ունեցող անձանց համար, հսկվող՝ անվտանգության աշխատակցի կամ էլեկտրոնային համակարգի միջոցով։ Դասերի ընթացքում դպրոցի դարպասները պետք է պահվեն փակ վիճակում՝ բացառությամբ վերահսկվող մուտքերի։ 
8․Դպրոցի շենքը պետք է համապատասխանի հրդեհային, շինարարական և սանիտարահիգիենիկ նորմերին։ Բացի հիմնական մուտքից, այն պետք է ունենա առնվազն մեկ այլընտրանքային մուտք, և բոլորն էլ պետք է ապահովեն հասանելիություն: 
9․ Շենքի ներսում պետք է ապահովվի օդի պատշաճ շրջանառություն, ինչպես նաև բնական և արհեստական լուսավորության բավարար մակարդակ։
10․Արգելել միջանցքներում շարժուն կամ ավելորդ կահույքի տեղադրումը՝ ապահովելով բոլոր սովորողների անխոչընդոտ և անվտանգ տեղաշարժը։
11․Ապահովել դռների անվտանգ շահագործումը՝ բացառելով վնասող կամ վտանգավոր մեխանիզմների առկայությունը։
12․Աստիճանները պետք է նախագծված ու կառուցված լինեն այնպես, որ ապահովեն բոլորի անվտանգությունը՝ նաև արտակարգ իրավիճակների դեպքում: 
13․ Դասասենյակների հասանելիությունն ու մատչելիությունն ապահովելիս` պետք է հաշվի առնել դրանց մակերեսի արդյունավետ օգտագործումը, ներսում առկա գույքի դասավորվածությունը, կիրառման տեսանկյունից դրանց հարմարավետությունը, բնական և արհեստական լուսավորությունը, դասասենյակի ակուստիկան և ֆոնային աղմուկի առկայությունը:
14․Դպրոցը պարտավոր է ապահովել սանհանգույցների տարածքում մատչելի և անվտանգ ֆիզիկական միջավայր՝ երաշխավորելով, որ սանհանգույցները լինեն սեռով տարանջատված և մշտապես օդափոխվող։

3․ ՍՈՎՈՐՈՂՆԵՐԻ ԱՆՎՏԱՆԳՈՒԹՅԱՆ ԱՊԱՀՈՎՈՒՄ

  15․Սովորողների անվտանգությունն ապահովելու համար դպրոցում ստեղծված միջավայրը պետք է զերծ լինի բռնության (բուլինգի) բոլոր ձևերից՝ ֆիզիկական, հոգեբանական (այդ թվում՝ վերբալ, սոցիալական, տնտեսական, կիբեր), սեռական, անտեսման և շահագործման, ինչպես նաև ապահովի բուլինգին արձագանքելու հստակ մեխանիզմներ։
  16․ Երեխայի ֆիզիկական բուլինգի նշաններից են՝
1) արյունազեղումերը, վերքերի հետքերը, քերծվածքները, պատռվածքները, ծխախոտի մնացորդից առաջացած այրվածքները, կոտրվածքները, մարմնի կապտուկները․
2)  ինքնավնասող վարքագիծը․
3)  ինքնամփոփությունը, կպչուն մտքերը․
4)  հուզական պոռթկումները, ագրեսիվության դրսևորումները․
5)  ֆիզիկական շփումից խուսափումը․
6)  մարմնի մասերը քողարկելու նպատակով՝ եղանակին չհամապատասխանող հագուստի կրումը․
7) քայլելու կամ տեղաշարժվելու դժվարությունները, ցավերի առկայությունը։
17․ Երեխայի հոգեբանական բուլինգի նշաններից են՝
1) վարքագծային ծայրահեղությունների կամ հակասական վարքի դրսևորումը․
2)  անտարբերությունը` շուրջը տեղի ունեցող իրադարձությունների նկատմամբ.
3)  տագնապի կամ վախի ընդգծված դրսևորումը.
4)  հաղորդակցման դժվարությունները, խոսքի հանկարծակի խանգարումները, խոսքի և հոգեկան զարգացման հապաղումը․
5)  հակասոցիալական կամ բացասական վարքագիծը․
6)  նյարդային խանգարումները․
7)  ինքնասպանության հետ կապված մտքերը կամ ինքնասպանության փորձը․
8)  ցածր ինքնագնահատականը․ 
9)  ծնողի հետ հուզական կապերի բացակայությունը։
18․Երեխայի սեռական բուլինգի նշաններից են՝
1)  անհանգստությունը՝ քայլելիս կամ նստելիս․
2)  մղձավանջները, գիշերամիզությունը․
3)  մարզասրահ հաճախելուց, հագուստը փոխելուց կամ ֆիզիկական ակտիվության պարապմունքներին մասնակցելուց հրաժարումը․
4) եղանակին չհամապատասխանող հագուստ (հաճախ մի քանի շերտ) կրելու սովորությունը․ 
5) բժշկական օգնությունից խուսափումը։
19․Երեխայի անտեսման նշաններից են՝
1) ֆիզիկական աճի և առողջության հետ կապված խնդիրները, թերսնվածությունը․
2)  ֆիզիկական կամ մտավոր զարգացման դանդաղումը, խոսքի և հոգեկան զարգացման հապաղումը․
3)  գողությունը, մուրացկանությունը․
4)  թմրամոլությունը, ալկոհոլի չարաշահումը․
5)  անձնական հիգիենայի բացակայությունը, ներառյալ՝ անխնամ արտաքին տեսքը, կեղտոտ հագուստը․
6)  հաճախակի հիվանդությունները, քրոնիկ հոսպիտալացումը։
20․Երեխայի շահագործման նշաններից են՝
1) առողջությանը կամ ուսմանը խանգարող՝ տարիքին անհամապատասխան ծանր աշխատանքների կատարումը․
2) աշխատանքի կամ հարկադրական զբաղվածության պատճառով՝ դպրոցից հաճախակի բացակայությունը․
3)  ֆիզիկական ուժասպառության կամ քնկոտության նշանների առկայությունը․
4)  տարիքին անհամապատասխան նյութական իրերի (գումար, հեռախոս, նվերներ) առկայությունը․
21․Դպրոցում բուլինգի կանխարգելման և արձագանքման հիմնական սկզբունքներն են․ 
1) [bookmark: _Hlk170855922]դրական դպրոցական մշակույթի և մթնոլորտի ձևավորումը.
2) արդյունավետ ղեկավարումը.
3) իրազեկման միջոցառումների իրականացումը.
4)  արդյունավետ վերահսկողությունն ու մշտադիտարկումը.
5) աջակցությունը սովորողներին և անձնակազմին․
6) բուլինգի դեպքերի հետևողական գրանցումը, հայտաբերումը և ուղղորդումը: 
22. Երեխաների նկատմամբ բուլինգի դեպքերին արձագանքման միջոցառումները պետք է իրականացվեն համալիր մոտեցմամբ և ընդգրկեն հետևյալ ուղղությունները՝
1) երեխայակենտրոն հաղորդման մեխանիզմների ներդրում.
2) կանխարգելիչ միջոցառումների իրականացում.
3) դեպքերի վաղ հայտնաբերում.
4) այլ կառույցների հետ համագործակցության զարգացում:
  23․Դպրոցը պետք է իրականացնի բուլինգի յուրաքանչյուր դեպքի մանրամասն ուսումնասիրություն, գնահատի դրա վտանգի աստիճանը և որոշի անհրաժեշտ գործողությունների հաջորդականությունը։
  24․Դպրոցը, անհրաժեշտության դեպքում, պետք է համագործակցի ոստիկանության, առողջապահական, սոցիալական և համայնքային կառույցների հետ։

4․ԹՄՐԱՄԻՋՈՑՆԵՐԻ ԵՎ ԱԼԿՈՀՈԼԻ ՕԳՏԱԳՈՐԾՄԱՆ ԿԱՆԽԱՐԳԵԼՄԱՆՆ ՈՒՂՂՎԱԾ ԳՈՐԾՈՂՈՒԹՅՈՒՆՆԵՐ

  25․Դպրոցը պետք է կազմակերպի տեղեկատվական և իրազեկման տեսահոլովակների դիտում և քննարկում՝ ներգրավելով ծնողներին և համայնքի ներկայացուցիչներին՝ թմրամիջոցների և ալկոհոլի օգտագործման կանխարգելմանն ուղղված միջոցառումների արդյունավետ իրականացման նպատակով։
  26․Դպրոցը դասղեկների միջոցով պետք է կազմակերպի հանդիպումներ ավագ դասարանների սովորողների ծնողների հետ՝ մշակված ուղեցույցների վերաբերյալ իրազեկման, դրանց բովանդակության ներկայացման և քննարկման նպատակով։
  27․Դպրոցը կրթական ուսումնական գործընթացին հաջորդող ժամանակահատվածում պետք է աջակցի սովորողների օգտակար զբաղվածությանը՝ նպատակ ունենալով խթանել առողջ ապրելակերպը և բարձրացնել սովորողների սոցիալական դիմադրողականությունը թմրամիջոցների գործածման նկատմամբ։

5․ՀՐԴԵՀՆԵՐ, ՍՈՂԱՆՔՆԵՐ, ԲՆԱՊԱՀՊԱՆԱԿԱՆ ԱՆՎՏԱՆԳՈՒԹՅՈՒՆ

  28․Դպրոցը սովորողների համար պետք է կազմակերպի տեղեկատվական տեսանյութերի դիտում և քննարկում, որոնք նվիրված են արտակարգ իրավիճակներում ճիշտ արձագանքման կանոններին։ 
  29․Սովորողների իրազեկման նպատակով՝ դպրոցում պետք է կազմակերպվեն զրույց-հանդիպումներ բնական աղետների (հրդեհ, սողանք, ձնահյուս, երկրաշարժ, ջրհեղեղ) վերաբերյալ՝ դրանց առաջացման ռիսկերի, կանխարգելման միջոցների, ինչպես նաև անվտանգ վարքագծի կանոնների ներկայացմամբ։
  30․Դպրոցը սովորողների համար պետք է կազմակերպի ուսուցում՝ դպրոցում գործող անվտանգության կանոնների և արտակարգ իրավիճակներում տարհանման ուղիների վերաբերյալ։
  31․Դպրոցում սովորողների և անձնակազմի համար պետք է կազմակերպվեն ճանաչողական շրջայցեր, որոնց ընթացքում պետք է ներկայացվեն անվտանգության տեսանկյունից կարևոր գոտիները՝ արտակարգ ելքերը, հավաքման վայրերը, անվտանգ երթուղիները, ինչպես նաև անվտանգության ապահովման համար նշանակություն ունեցող այլ հատվածները։
  32․Դպրոցը պետք է համագործակցի Հայաստանի Հանրապետության ներքին գործերի նախարարության հետ՝ կազմակերպելու և իրականցնելու ուսուցման և իրազեկման ծրագրեր, որոնք նպատակ ունեն ապահովել սովորողների և դպրոցի անձնակազմի անվտանգությունը քաղաքացիական պաշտպանության և արտակարգ իրավիճակների ժամանակ։
6․ԵՐԵԽԱՅԻ ՊԱՇՏՊԱՆՈՒԹՅԱՆ ԹԻՄ
33․Երեխայի պաշտպանության (այսուհետ՝ ԵՊ) թիմը ուսումնական հաստատության ներսում ձևավորված բազմամասնագիտական աշխատանքային խումբ է, որի նպատակն է ապահովել սովորողների և ողջ կրթական համայնքի հոգեկան բարեկեցությունը։ 
  34․ԵՊ թիմի կազմում ընդգրկվում են՝ տնօրենը, տնօրենի տեղակալը, կրթական աջակցությունների և դաստիարակչական աշխատանքների համակարգողը, ուսուցիչը, դասղեկը, հոգեբանը, սոցիալական մանկավարժը և անհրաժեշտության դեպքում՝ այլ ներգրավված մասնագետներ (օրինակ՝ հատուկ մանկավարժ, բուժքույր և այլն)։
  35․ԵՊ թիմի հիմնական գործառույթներն են՝ դեպքերի բացահայտումը և գնահատումը, անհրաժեշտ միջոցառումների կազմակերպումը, դեպքերի ուղղորդումն իրավասու մարմիններին, աջակցությունը սովորողին և նրա ընտանիքին, հետևողականությունը և վերահսկումը։

7․ ԴՊՐՈՑՈՒՄ ԱՆՎՏԱՆԳ ՄԻՋԱՎԱՅՐԻ ԱՊԱՀՈՎՈՒՄ։                                     ԴԵՐԵՐ ԵՎ ՊԱՐՏԱԿԱՆՈՒԹՅՈՒՆՆԵՐ 

  36․Դպրոցի տնօրենը պետք է՝ 
1) ապահովի Կարգի իրականացումը․
2) կազմակերպի և վերահսկի ենթակառուցվածքային և մարդկային ռեսուրսների կառավարման գործընթացները․
3) համակարգի ԵՊ թիմի աշխատանքը․
4) ստեղծի դրական դպրոցական մշակույթ և ապահով միջավայր՝ ապահովելով մեծահասակների կողմից սովորողների խրախուսումը` բուլինգի դրսևորումները բացահայտելու և քննարկելու ուղղությամբ․
5) սահմանի և կիրառի կանոններ և ընթացակարգեր, որոնք կենտրոնացած են բուլինգի դեպքերի ուսումնասիրման, կանխարգելման և արձագանքման վրա․
        6) վերապատրաստի դպրոցի անձնակազմին և սովորողներին՝ բուլինգի ճանաչման, հայտնաբերման, կանխարգելման և արձագանքման գործընթացների վերաբերյալ․
         7) ապահովի մեծահասակների շարունակական և նպատակային վերահսկողությունը դպրոցի բարձր ռիսկայնություն ունեցող տարածքներում՝ մասնավորապես՝ խաղահրապարակում, սանհանգույցներում, միջանցքներում, ճաշարանում, բակում և այլ նման հատվածներում․
      8) մշակի և իրականացնի բուլինգի ենթարկված սովորողների աջակցության համալիր ծրագիր՝ ապահովելով նրանց հոգեբանական, սոցիալական և ուսումնական աջակցությունը․
  9) իրականացնի անհրաժեշտ միջոցառումներ՝ բուլինգի մեջ ներգրավված սովորողների վարքագիծն ուղղելու համար և կիրառի կարգապահական միջոցներ՝ վարքագիծը շարունակվելու դեպքում․ 
10) ուսումնական տարվա յուրաքանչյուր կիսամյակում առնվազն մեկ անգամ հաշվետվություն ներկայացնի մանկավարժական խորհրդին՝ բուլինգի դեպքերի ընդհանուր թվի և յուրաքանչյուր դեպքի շուրջ իրականացված գործողությունների վերաբերյալ։
37․Դպրոցի ուսուցիչը պետք է՝
1) ապահովի հոգեբանական անվտանգ միջավայր՝ սովորողների համար․
2) զեկուցի ԵՊ թիմին՝ բացահայտված դեպքերի և խնդիրների մասին․
3) կատարի կանխարգելիչ աշխատանքներ՝ սոցիալական և դաստիարակչական ուղղվածությամբ։ 
4) կազմակերպի դասընթացներ և քննարկումներ, որոնք կբարձրացնեն սովորողների իրազեկվածությունը բուլինգի և դրա հետևանքների մասին․
5) իրականացնի սովորողների սոցիալ-հուզական հմտությունների զարգացմանն ուղղված աշխատանքներ՝ սովորեցնելով ապրումակցում, խնդիրների լուծում և կոնֆլիկտների հաղթահարում, հույզերի կառավարում և արդյունավետ հաղորդակցում․
6) ուշադրություն դարձնի սովորողների վարքագծային փոփոխություններին, որոնք կարող են վկայել բուլինգի մասին․
7) կատարի գրառումներ՝ հնարավոր բուլինգի նշանների և արդեն տեղի ունեցած դեպքերի վերաբերյալ․
8) ստեղծի վստահելի միջավայր, որտեղ սովորողները չեն վախենա կիսվել իրենց խնդիրներով․
9) խրախուսի դրական վարքագիծը։
38. Դպրոցի հոգեբանը պետք է՝
1) իրականացնի սովորողների սոցիալ-հուզական հմտությունների զարգացմանն ուղղված աշխատանքներ՝ սովորեցնելով լուծել խնդիրները և հաղթահարել կոնֆլիկտները, կառավարել հույզերը և արդյունավետ հաղորդակցվել․
2) երեխաների մոտ ձևավորի և զարգացնի ինչպես սեփական, այնպես էլ դիմացինի հույզերը ճանաչելու և հասկանալու, ապրումակցելու հմտություններ․
3) սովորեցնի երեխաներին վերահսկել իրենց հույզերը և զսպել ագրեսիվ վարքը․
4) իրականացնի հանդիպումներ ծնողների հետ՝ դրական ծնողավարության վերաբերյալ գիտելիքներ հաղորդելու նպատակով․
5) նպաստի հանդուրժողականության, հարգանքի և անվտանգության մշակույթի ձևավորմանը․
6) իրականացնի անհատական աշխատանքներ՝ բռնության բուլինգի ենթարկված և բուլինգի ենթարկող սովորողների հետ՝ նրանց վարքի պատճառները հասկանալու, հուզակամային ոլորտը կայունացնելու և սոցիալական դժվարությունները հաղթահարելու նպատակով․
7) նպաստի սովորողների առողջ վարքային մոդելների զարգացմանը․
8) ապահովի սովորողների՝ նեղ մասնագետների մոտ համապատասխան ուղղորդումը՝ խորհրդատվության կամ աջակցության անհրաժեշտության դեպքում։
9) մասնակցի ԵՊ թիմի գործունեությանը՝ դպրոցի անվտանգության ապահովման նպատակով։
  39․Վարչատնտեսական համակարգողը պետք է՝
1) ապահովի դպրոցի ենթակառուցվածքային անվտանգությունը․ 
2) վերահսկի շենքային պայմանների տեխնիկական վիճակը․
3) կառավարի գույքագրման և գույքի տեղաբաշխման գործընթացները․
4) կազմակերպի տնտեսական անձնակազմի աշխատանքները․ 
5) թարմացնի տարհանման պլանները և նշանները։    
40. Դպրոցի վարչատնտեսական անձնակազմը պետք է՝
1) իրականացնի մշտական հսկողություն՝ հատկապես հաստատության անտեսանելի կամ ոչ մարդաշատ հատվածներում.
2) բացառի անծանոթ և կասկածելի անձանց մուտքը դպրոց․
3) բուլինգի դեպքի ականատես լինելու դեպքում` անմիջապես միջամտի և անհապաղ տեղեկացնի դպրոցի գործադիր մարմնին․
4) մասնակցի դպրոցում կազմակերպվող բուլինգի դրսևորումների, նշանների և կանխարգելման մեխանիզմների վերաբերյալ իրազեկման միջոցառումներին․
5) նպաստի փոխադարձ հարգանքի և աջակցման վրա հիմնված միջավայրի ձևավորմանը՝ խուսափելով պիտակավորման և քննադատական մոտեցումներից։

